Më në fund erdhën pushimet e verës!

T'ju them se ditën e fundit të mësimit e kam pritur me padurim që pasditen e një shtatorit të vitit të kaluar, nuk do më besoni. Ndoshta edhe më besoni, pasi ashtu kini pritur edhe ju vetë duke parë me zemër të plasur përtej xhamit të klasës ç'ndodh në rrugë, ndërkohë që përpara dërrasës së zezë mësuesja tregon ca gjëra aq të mërzitshme sa të vënë në gjumë dhe ta bëjnë shpirtin gomar. 

Dhe me një sy nga dërrasa e zezë dhe një nga rruga, kini sjellë ndërmend plot mall ato ditë të bukura të pushimeve verore kur këmbëzbathur e flokëshpupurisur kini vrapu-ar përrenjve e gjerdheve, mezhdave e kopshte-ve, shtigjeve e rrugicave.

